
 

 

 

ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦ 
 

ᒪᓕᒐᐃᑦ ᐊᐅᓚᓂᐅᔪᓪᓗ ᑲᑎᒪᓂᖏᓐᓄᑦ ᑲᑎᒪᔩᑦ 
 

RULES AND PROCEDURES FOR MEETINGS OF THE  

BOARD OF DIRECTORS 

 

ᐊᖏᖅᑕᐅᔪᑦ ᑲᑎᒪᔨᓄᑦ ᐅᑦᑑᕝᕙ 1996 

ᑭᖑᓪᓕᖅᐹᒥ ᐋᖅᑭᒋᐊᖅᑕᐅᔪᑦ 2009  

 

1. ᓇᓗᓇᐃᖅᓯᓂᖅ ᑲᑎᒪᓂᐅᓂᐊᖅᑐᓂᒃ 
 
1.1    ᑲᑎᒪᔨᖏᑦ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ (“ᑲᑎᒪᔩᑦ”) ᐃᒪᐃᑦᓱᓇᖅᑐᑦ ᐱᖁᔨᕗᖔᕈᑎᒃᑯᑦ, 

ᓇᓗᓇᐃᖅᓯᓗᑎᒃ ᐅᓪᓗᕐᒥᒃ ᐃᓂᖓᓂᓪᓗ ᑭᖑᓪᓕᕐ ᑲᑎᒪᓂᑦᓴᖓᑦᑕ ᑲᑎᒪᔩᑦ. (ᓄᓇᕗᑦ ᑐᓐᖓᕕᒃᑯᑦ 

ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 5.14 (a)) 

 

2. ᖃᐅᔨᒃᑲᐃᔾᔪᑎ 
 
2.1.   ᑲᑎᒪᔩᑦ ᓇᓗᓇᐃᖅᓯᓯᒪᓐᖏᑐᐊᖅᐸᑕ ᐅᓪᓗᕐᒥ ᓇᒥᐅᓂᖓᓂᓪᓗ ᑭᖑᓪᓕᕐᒥ ᑲᑎᒪᓂᐅᒐᔭᖅᑑᑉ, ᐊᖓᔪᖅᑳᖅ 

ᓇᓗᓇᐃᖅᓯᒍᓐᓇᖅᑐᖅ ᖃᖓ ᐊᒻᒪᓗ ᓇᒥ ᑲᑎᒪᒐᔭᕐᒪᖔᑕ ᑲᑎᒪᔩᑦ ᑭᖑᓪᓕᕐᒥ. (ᓄᓇᕗᑦ ᑐᓐᖓᕕᒃᑯᑦ 

ᑎᒥᖓᑦᑕ ᒪᓕᒐᕋᓚᖏᑦ ᑎᑎᕋᖅᓯᒪᔪᖅ 5.14 (b)) 

 

2.2    ᐊᖓᔪᖅᑳᖅ ᓇᓗᓇᐃᖅᓯᑉᐸᑦ ᖃᖓ ᓇᒥᓗ ᑲᑎᒪᔪᖃᕋᔭᕐᒪᖔᖅ ᑲᑎᒪᔨᓂᒃ, ᐅᓪᓗᐃᑦ 14 ᓯᕗᓂᖓᓂ 

ᑎᑎᖅᑲᑎᒍᑦ ᑐᓴᖅᑎᑦᓯᒋᐊᓕᒃ ᑲᑎᒪᓂᐅᓂᐊᖅᑐᒥᒃ ᑲᑎᒪᔨᓄᑦ. (ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ 

ᒪᓕᒐᕋᓛᖏᑦ 5.14 (b)) 

 

2.3   ᑎᑎᕋᖅᓯᒪᔪᑦ ᑐᖅᓴᑎᑦᓯᔾᔪᑏᑦ ᐊᑐᐃᓐᓇᐅᑎᑕᐅᔪᑦ ᐊᖓᔪᖅᑳᒧᑦ ᑎᑎᕋᖅᓯᒪᔪᖃᕐᓂᐊᖅᑐᑦ ᐅᓪᓗᖓᓂᒃ, 

ᖃᖓ, ᐊᒻᒪᓗ ᓇᒥ ᑲᑎᒪᓂᖃᕐᓂᐊᕐᒪᖔᖅ, ᑎᑎᕋᖅᓯᒪᓗᓂ ᐱᔾᔪᑕᐅᔪᖅ ᑲᑎᒪᓂᕐᒧᑦ 

ᐊᑐᐃᓐᓇᐅᑎᑦᓯᓗᓂᓗ ᐊᑐᓂᑦ ᑲᑎᒪᔨᓄᑦ ᑐᓴᕋᑦᓴᑦᓯᐊᓂᒃ ᐱᕕᖃᖁᓪᓗᒋᑦ ᑲᑎᒪᔩᑦ ᐸᕐᓇᐸᓪᓕᐊᓂᕐᒥᒃ 

ᑲᑎᒪᓂᕐᒧᑦ.  

 

2.4   ᑐᓴᖅᑎᑦᓯᔾᔪᑕᐅᔪᑦ ᐊᖓᔪᖅᑳᒧᑦ ᐊᐅᓪᓚᖅᑎᑕᐅᒍᓐᓇᖅᑐᑦ ᓱᑲᑦᑐᒃᑯᑦ ᐅᕝᕙᓗ ᐊᓯᐊᒍᑦ ᑐᓴᖅᑎᑦᓯᔾᔪᑎᑎᒍᑦ.  

 

3.  ᓇᓗᓇᐃᖅᓯᔾᔪᑎ ᑐᓴᖅᑎᑦᓯᔾᔪᑎᒥᒃ 
 

3.1  ᑲᑎᒪᓂᖃᕈᓐᓇᖅᑐᖅ ᓱᓕ ᑲᑎᒪᔩᑦ ᑎᑎᖅᑲᑎᒍᑦ ᑐᓴᖅᑎᑦᓯᔾᔪᑏᑦ ᐊᑐᐃᓐᓇᐅᑎᑕᐅᓯᒪᓐᖏᒃᑲᓗᐊᖅᐸᑕ  

ᐃᓘᓐᓇᖏᓐᓄᑦ ᑲᑎᒪᔩᑦ, ᑲᑎᒪᔨᓕᒫᑦ ᑲᔪᓯᑎᑦᓯᓂᐊᖅᐸᑕ ᐅᓪᓗᓄᑦ 14-ᓄᑦ ᖃᐅᔨᒃᑲᐃᔾᔪᑎᒥᒃ. (ᓄᓇᕗᑦ 

ᑐᓐᖓᕕᒃᑯᑦ ᑎᒥᖓᑦᑕ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 5.14(b)) 

 

       3.2  ᑲᑎᒪᔩᑦ ᓇᓗᓇᐃᖅᓯᒋᐊᓖᑦ ᐊᖏᕐᓂᕐᒥᓂᒃ ᑲᔪᓯᑎᑦᓯᓂᕐᒧᑦ ᑐᓴᖅᑎᑦᓯᔾᔪᑎᒥᒃ ᐊᑎᓕᐅᕐᓗᒍ 

ᓇᓗᓇᐃᖅᓯᔾᔪᑎ, ᑕᐅᑐᑦᑕᐅᓗᓂ ᐊᓯᒥᓄᑦ ᐊᑕᐅᓯᕐᒧᑦ, ᐅᕝᕙᓗ ᓂᕈᐊᕐᓂᒃᑯᑦ ᑲᑎᒪᓂᕐᒥ 

ᐱᖁᔨᕗᖔᕈᑎᑕᖃᕐᓗᓂ ᑲᔪᓯᑎᑦᓯᔾᔪᑎᒥᒃ ᑐᓴᖅᑎᑦᓯᔾᔪᑎᒥᒃ ᑲᑎᒪᓂᕐᒧᑦ.  

4. ᐅᖄᓚᐅᑎᒃᑯᑦ ᑲᑎᒪᓂᖅ ᐊᒻᒪᓗ ᐊᖏᖃᑎᒌᓐᓂᒃᑯᑦ ᐱᖁᑎᔨᕗᖔᕈᑎ ᑎᑎᕋᖅᓯᒪᔪᖅ  
 

4.1    ᑲᑎᒪᔨᓕᒫᑦ ᐃᒪᐃᑦᓱᓐᓇᖅᑐᑦ, ᐱᖁᔨᕗᖔᕈᑎᒃᑯᑦ ᐱᒋᐊᓕᖅᑎᓪᓗᒍ ᑲᑎᒪᓂᖅ, ᐊᖏᕐᓗᑎᒃ ᑲᑎᒪᔨᒧᑦ 

ᐃᓚᐅᔪᒧᑦ ᑲᑎᒪᓂᕐᒥ ᐅᖄᓚᐅᑎᒃᑯᑦ ᐊᓯᐊᒍᓪᓘᓐᓃᑦ ᑐᓴᐅᒪᔾᔪᑎᒃᑯᑦ ᑐᑭᓯᐊᒍᑕᐅᓂᐊᕐᓗᓂ 

ᐃᓘᓐᓇᖏᓐᓄᑦ ᑲᑎᒪᖃᑕᐅᔪᓄᑦ ᐅᖃᕈᓐᓇᕐᓯᐊᕐᓗᑎᓪᓗ ᐊᐅᓂᖏᓐᓄᑦ ᑲᑎᒪᓃᑦ. ᑲᑎᒪᔩᑦ ᐃᓚᐅᔪᑦ 

ᑕᕝᕘᓇ ᓇᔫᑎᔪᖅᑎᑐᑦ ᐱᔭᐅᓂᐊᖅᑐᑦ. (ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 

5.15) 

 

4.2    ᐋᖅᑭᑦᑕᐅᔪᑦ ᑲᑎᒪᔨᓄᑦ ᐊᑐᓕᖅᑕᐅᒍᓐᓇᖅᑐᑦ ᐊᖏᖃᑎᒌᓐᓂᒃᑯᑦ ᑎᑎᕋᖅᓯᒪᔪᑎᒍᑦ ᐱᖁᔨᕗᖔᕈᑎᒃᑯᑦ, 

ᐊᒻᒪᓗ ᑎᑎᕋᖅᓯᒪᔪᖅ ᐱᖁᔨᕗᖔᕈᑎ ᖃᕆᑕᐅᔭᒃᑰᕈᓐᓇᖅᓱᑎᒃ.  

 

5. ᑲᑎᒪᐅᑎᑦᓴᐃᑦ   

 

5.1    ᓇᐅᑐᐃᓐᓇᖅ ᐃᓄᒃ ᐅᖃᓕᒪᒍᒪᔪᖅ ᑲᑎᒪᔨᓄᑦ ᐅᕝᕙᓗ ᖃᓄᖅᑐᕈᑎᑕᖃᕆᐊᖃᖅᐸᑦ ᑲᑎᒪᔨᓄᑦ 

ᑎᑎᕋᖅᓯᒪᑎᓪᓗᒍ ᑐᑦᓯᕋᐅᓯᐅᕐᓂᐊᖅᑐᖅ ᐃᓚᒍᑦᓯᐅᔾᔭᐅᓗᓂᓗ ᑲᑎᒻᒪᐅᑎᑦᓴᖏᓐᓄᑦ ᑲᑎᒪᔩᑦ 

ᐊᐅᓚᑦᓯᔨᒻᒪᕆᒻᒧᑦ ᐅᓪᓗᐃᑦ 14 ᓯᕗᓂᖓᓂ ᑲᑎᒪᓂᑦᓴᐅᑉ.  

 

5.2   ᐊᐅᓚᑦᓯᔨᒻᒪᕆᒃ ᐊᑐᐃᓐᓇᐅᑎᑦᓯᓂᐊᖅᑐᖅ ᑐᑦᓯᕋᐅᑎᓕᒫᓂᒃ ᐃᓚᒍᑦᓯᐅᔾᔭᐅᓂᐊᖅᑎᓪᓗᒋᑦ ᑲᑎᒻᒪᐅᑎᑦᓴᓄᑦ 

ᐊᖓᔪᖅᑳᒧᑦ ᐊᒻᒪᓗ ᐊᖓᔪᖅᑳᖅ ᐋᖅᑭᑦᓱᐃᓂᐊᖅᑐᖅ ᐊᑐᐃᓐᓇᐅᑎᑦᓯᓗᓂᓗ ᑲᑎᒻᒪᐅᑎᑦᓴᓂᒃ 

ᕿᒥᕐᕈᔭᐅᓂᐊᖅᑎᓪᓗᒋᑦ ᐊᖏᖅᑕᐅᓂᐊᕐᓗᑎᓪᓗ ᑲᑎᒪᔨᓄᑦ ᑲᑎᒪᓂᕐᒥ. ᑲᑎᒻᒪᐅᑎᑦᓴᐃᑦ ᑲᑎᒪᓂᕐᒧᑦ 

ᓇᓗᓇᐃᔭᐃᒋᐊᓖᑦ ᐅᖃᐅᓯᐅᓂᐊᖅᑐᓂᒃ ᑲᑎᒪᓂᕐᒥ ᖃᓄᑎᒋᓗ ᐅᖃᕐᕕᐅᓂᐊᕐᒪᖔᑕ ᐊᑐᓂᑦ 

ᐅᖃᐅᓯᑦᓴᐃᑦ.  

 

5.3    ᐊᖓᔪᖅᑳᖅ ᐃᓚᒍᑦᓯᐅᔾᔨᑉᐸᑦ ᐅᖃᐅᓯᑦᓴᒥᒃ ᑲᑎᒻᒪᐅᑎᑦᓴᓄᑦ ᑲᑎᒪᓂᕐᒥ, ᑕᐃᓐᓇ ᐃᓄᒃ 

ᑐᑦᓯᕋᐅᓯᐅᖅᓯᒪᔪᖅ ᑎᑎᕋᖅᓯᒪᔪᓂᒃ ᑐᓂᓯᓂᐊᖅᑐᖅ ᐊᐅᓚᑦᓯᔨᒻᒪᕆᒻᒧᑦ ᐱᓇᓱᐊᕈᓯᕐᒥᒃ ᓱᓕ 

ᑲᑎᒪᓐᖏᓗᐊᖅᑎᓪᓗᒋᑦ. ᑐᓂᔭᖏᑦ ᐱᖃᓯᐅᔾᔨᓂᐊᖅᑐᖅ ᓇᐃᑦᑐᓂᒃ ᓇᓗᓇᐃᔭᐃᔪᓂᒃ ᐱᔾᔪᑕᐅᔪᒥᒃ ᐊᒻᒪᓗ 

ᖃᓄᖅ ᐋᖅᑮᖁᔨᒻᒪᖔᕐᒥ ᑲᑎᒪᔨᓂᒃ, ᑎᑎᕋᕆᐊᓐᖓᖅᓯᒪᔪᒥᒃ ᐱᖁᔨᕗᖔᕈᒻᒥᒃ ᑲᑎᒪᔨᓄᑦ 

ᐃᓱᒪᑦᓴᖅᓯᐅᕈᑕᐅᓂᐊᖅᑐᒥᒃ ᐊᒻᒪᓗ ᐊᓯᖏᓐᓂᒃ ᐱᔭᕆᐊᓕᓐᓂᒃ ᑲᑎᒪᔨᓄᑦ 

ᐃᓱᒪᑦᓴᖅᓯᐅᕈᑕᐅᑦᓯᐊᕐᓂᐊᕐᑎᓪᓗᒍ.  

 

5.4    ᑲᑎᒪᔩᑦ ᐃᒪᐃᓐᓂᐊᖅᑐᑦ, ᑭᖑᓂᑦᓯᐊᖓᓂ ᐱᖁᔨᕗᖔᕈᑏᑦ  ᐱᔾᔪᑎᖃᖅᑐᑦ ᑲᔪᓯᑎᑦᓯᓂᕐᒥᒃ 

ᑐᓴᖅᑎᑦᓯᔾᔪᑎᒥᒃ, ᐃᓚᐅᓂᖅ ᐅᖄᓚᐅᑎᒃᑯᑦ ᐊᒻᒪᓗ/ᐅᕝᕙᓗ ᑲᑎᒪᔨᐅᖃᑕᐅᓂᒃᑯᑦ ᑲᑎᒪᔨᓄᑦ ᑲᑎᒪᓂᕐᒧᑦ, 

ᐃᓱᒪᑦᓴᖅᓯᐅᕈᑎᖃᕐᓂᐊᖅᑐᑦ ᐱᖁᔨᕗᖔᕈᒻᒥᒃ ᐃᓚᓯᒍᒪᒍᑎᒃ ᐲᖅᓯᒍᒪᒍᑎᓪᓘᓐᓃᑦ ᑲᑎᒻᒪᐅᑎᑦᓴᓄᑦ.  

 

5.5    ᐊᖏᖅᑕᐅᓚᐅᖅᑎᓪᓗᒍ ᑲᑎᒪᔨᓄᑦ, ᑲᑎᒻᒪᐅᑦᑎᓴᑦ ᐊᐅᓚᑦᓯᔾᔪᑕᐅᓂᐊᖅᑐᖅ ᐊᐅᓚᓂᕆᔭᖓᓂᒃ ᑲᑎᒪᓂᐅᑉ 

ᐊᒻᒪᓗ ᐃᑦᓯᕙᐅᑕᓕᒃ ᖃᐅᔨᑦᓴᓯᐊᕐᓂᐊᖅᑐᖅ ᑲᑎᒻᒪᐅᑎᑦᓴᐃᑦ ᒪᓕᑦᑕᐅᑦᓯᐊᕋᓗᐊᕐᒪᖔᑕ.  

 

5.6  ᑲᑎᒻᒪᐅᑎᑦᓴᐃᑦ ᑲᑎᒪᔩᑦ ᑲᑎᒪᓂᖏᓐᓄᑦ ᐱᖃᓯᐅᔾᔨᒍᓐᓇᖅᑐᑦ, ᑖᒃᑯᑑᓐᖏᒃᑲᓗᐊᕐᓗᑎᒃ, ᐅᑯᓇᓐᖓᑦ:    

 

a) ᓈᒻᒪᒋᔭᐅᓂᖏᑦ ᑲᑎᒻᒪᐅᑎᒥᓃᑦ ᑭᖑᓪᓕᖅᐹᒥ ᑲᑎᒪᓂᕐᒥ; 

b) ᐊᑯᓐᓂᖅᓯᐅᑏᑦ ᑮᓇᐅᔭᓄᑦ ᓇᓕᖅᑲᐃᑦ ᓇᓗᓇᐃᖅᓯᔪᑦ ᐊᑭᓕᖅᑐᖅᓯᒪᔪᓂᒃ ᐊᑦᑐᐊᔪᓂᒃ  

ᑮᓇᐅᔭᖅᑑᑎᑦᓴᓄᑦ ᐊᑐᐃᓐᓇᐅᑎᑕᐅᔪᑦ ᐊᖓᔪᖅᑳᒧᑦ ᐊᒻᒪᓗ ᐊᖓᔪᖅᑳᑉ ᑐᖏᓕᖓᓄᑦ 

ᑮᓇᐅᔭᓕᕆᓂᕐᒧᑦ (ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 8.2); 

c) ᐅᓂᒃᑳᑦ ᐊᑐᐃᓐᓇᐅᑎᑕᐅᔪᑦ ᓯᕗᓕᖅᑎᖏᓐᓄᑦ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ; 

d) ᐅᓂᒃᑳᑦ ᐊᑐᐃᓐᓇᐅᑎᑕᐅᔪᑦ ᖃᓄᐃᑦᑐᑐᐃᓐᓇᕐᓄᑦ ᑲᑎᒪᔨᕋᓛᖏᓐᓄᑦ ᑲᑎᒪᔩᑦ; 

e) ᐅᖃᐅᓯᑦᓴᐃᑦ ᑭᖑᓪᓕᖅᐹᒥᒃ ᑲᑎᒪᓂᕐᒥᒃ ᐱᓯᒪᔪᑦ; ᐊᒻᒪᓗ 

f) ᐅᖃᐅᓯᑦᓴᐃᑦ ᑐᓂᔭᐅᔪᑦ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ ᐊᐅᓚᑦᓯᔨᒻᒪᕆᖓᓐᓄᑦ.  

5.7  ᑲᑎᒪᔨ ᐃᒪᐃᑦᓱᓐᓇᖅᑐᖅ, ᖃᖓᑐᐃᓐᓇᖅ ᑲᑎᒪᓂᐅᑉ ᐃᓗᐊᓂ, ᐱᖁᔨᕗᖔᕈᑎᓕᐅᕈᓐᓇᖅᑐᖅ 

ᐃᓱᒪᑦᓴᖅᓯᐅᕈᑕᐅᒃᑲᓐᓂᖁᔨᓗᓂ ᑲᑎᒻᒪᐅᑎᑦᓴᓂᒃ ᐃᓚᓯᓗᓂ ᐃᓚᓐᖓᐃᓗᓂᓘᓐᓃᑦ ᑲᑎᒻᒪᐅᑎᑦᓴᓃᑦᑐᓂᒃ  

 

6. ᑲᑎᒪᒋᐊᖅᓯᒪᔪᑦ ᓈᒻᒪᓐᓂᖏᑦ 
 

6.1    ᑲᑎᒪᒋᐊᖅᓯᒪᔪᑦ ᑲᑎᒪᓂᕐᒧᑦ 6-ᖑᒋᐊᓖᑦ ᑲᑎᒪᔩᑦ, ᐃᓚᖓᑦ ᐱᓯᒪᓗᓂ ᐊᑐᓂᑦ ᐊᕕᑦᑐᖅᓯᒪᔪᓂᒃ 

ᓄᓇᕗᒻᒥ. (ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 5.16)  

 

6.2    ᑲᑎᒪᔩᑦ ᓈᒻᒪᒍᓐᓃᑐᐊᖅᐸᑕ, ᐱᓇᓱᐊᕐᓂᓕᒫᖑᔪᑦ ᓄᖅᑲᖓᒋᐊᓖᑦ ᑲᑎᒪᔪᑦ ᓈᒻᒪᑦᓯᑲᓐᓂᖏᓐᓂᖏᓐᓂ.  

7. ᐃᑦᓯᕙᐅᑕᓕᒃ 
 

7.1    ᐊᖓᔪᖅᑳᖓᑦ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ ᐃᑦᓯᕙᐅᑕᐅᓕᓂᐊᖅᑐᖅ ᑲᑎᒪᓂᖏᓐᓂ ᑲᑎᒪᔩᑦ. (ᓄᓇᕗᑦ 

ᑐᓐᖓᕕᒃᑯᑦ ᑎᒥᖓᑦᑕ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 6.1)   

  

7.2    ᐊᖓᔪᖅᑳᖅ ᓇᔫᑎᓐᖏᑉᐸᑦ ᐅᕝᕙᓗ ᑲᔪᓯᑎᑦᓯᒍᓐᓇᖏᑉᐸᑦ ᑲᒪᒋᔭᕆᐊᓕᒻᒥᓂᒃ, ᓯᕗᓪᓕᖅ ᐊᖓᔪᖅᑳᑉ 

ᑐᖏᓕᖓ ᓄᓇᕗᑦ ᑐᓐᖓᕕᒃᑯᑦ ᑎᒥᖓᓐᓂ ᐃᑦᓯᕙᐅᑕᓕᐅᓂᐊᖅᑐᖅ ᑲᑎᒪᓂᖏᓐᓄᑦ ᑲᑎᒪᔩᑦ (ᓄᓇᕗᑦ 

ᑐᓐᖓᕕᒃᑯᑦ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 6.2 (a))   

 

7.3    ᐊᖓᔪᖅᑳᖅ ᐊᒻᒪᓗ ᓯᕗᓪᓕᖅ ᐊᖓᔪᖅᑳᑉ ᑐᖏᓕᖓ ᑕᒪᕐᒥᒃ ᓇᔫᑎᓐᖏᑉᐸᑎᒃ 

ᑲᔪᓯᑎᑦᓯᒍᓐᓇᖏᑉᐸᑎᓪᓘᓐᓃᑦ ᑲᒪᒋᔭᕆᐊᓕᒻᒥᓂᒃ, ᐊᖓᔪᖅᑳᑦ ᑐᖏᓕᖓ ᑮᓇᐅᔭᓕᕆᓂᕐᒧᑦ ᓄᓇᕗᑦ 

ᑐᓐᖓᕕᒃᑯᑦ ᑎᒥᖓᓐᓂ ᐃᑦᓯᕙᐅᑕᓕᐅᓂᐊᖅᑐᖅ ᑲᑎᒪᓂᖏᓐᓄᑦ ᑲᑎᒪᔩᑦ. (ᓄᓇᕗᑦ ᑐᓐᖓᕕᒃᑯᑦ 

ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 6.3 (a))   

 

7.4   ᐃᑦᓯᕙᐅᑕᓕᒃ ᖃᐅᔨᓴᑦᓯᐊᕐᓂᐊᖅᑐᖅ ᑲᑎᒪᓂᖅ ᓈᒻᒪᑦᑑᒐᓗᐊᕐᒪᖔᖅ, ᑲᔪᓯᑦᓯᐊᕋᓗᐊᕐᒪᖔᕐᓗ. 

ᐃᑦᓯᕙᐅᑕᓕᒃ ᓄᖅᑲᖓᑲᐃᓐᓇᑎᑦᓯᖃᑦᑕᕈᓐᓇᖅᑐᖅ, ᓄᖅᑲᑎᑦᓯᓗᓂᓘᓐᓃᑦ ᐅᕝᕙᓗ ᐊᓯᖏᓐᓂᒃ ᐊᑐᕐᓗᓂ 

ᑲᔪᓯᑎᑦᓯᒍᑎᑦᓴᓂᒃ ᑕᒪᒃᑯᓂᖓ.  

 

8. ᓂᕈᐊᕐᓂᖅ 
 
8.1    ᐊᑐᓂᑦ ᑲᑎᒪᔨ ᓇᔫᑎᔪᖅ ᑲᑎᒪᓂᕐᒥ ᐱᔪᓐᓇᐅᑎᓕᒃ ᐊᑕᐅᓯᕐᒥᒃ ᓂᕈᐊᕈᓐᓇᖅᓱᓂ. (ᓄᓇᕗᑦ ᑐᓐᖓᕕᒃᑯᑦ 

ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 5.17)  

 

8.2    ᐃᑦᓯᕙᐅᑕᓕᒃ ᑲᑎᒪᓂᕐᒥ ᑭᓯᐊᓂ ᓂᕈᐊᕐᓂᐊᖅᑐᖅ ᐊᔾᔨᒌᑦᑐᖃᖅᐸᑦ ᓂᕈᐊᖅᑕᓂᒃ. (ᓄᓇᕗᑦ ᑐᓐᖓᕕᒃᑯᑦ 

ᑎᒥᖓᑦᑕ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 5.13)  

 

8.3  ᓂᕈᐊᕐᓂᖅ ᐊᐅᓚᓂᖃᖅᐸᓐᓂᐊᖅᑐᖅ ᐃᓵᓐᓂᒃᑯᑦ ᐅᕝᕙᓗ, ᑲᑎᒪᔩᑦ ᐅᖄᓚᐅᑎᒃᑯᑦ ᐃᓚᐅᑉᐸᑕ, ᐊᑎᖏᑦ 

ᑕᐃᔭᐅᕙᓪᓗᑎᒃ, ᐋᒡᒐᐅᒐᓗᐊᖅ ᑲᑎᒪᔨ ᑐᓴᖅᓴᐅᖏᑦᑐᒃᑯᑦ ᓂᕈᐊᕈᒪᑉᐸᑦ ᐅᕝᕙᓗ ᑎᑎᕋᖅᑕᐅᓯᒪᔪᑎᒍᑦ.   

 

8.4    ᐋᒡᒐᐅᒐᓗᐊᖅ ᐊᓯᐊᒍᑦ ᐱᕕᖃᖅᑎᑕᐅᒍᑎᒃ ᑲᓇᑕᒥ ᑯᐊᐳᕇᓴᓄᑦ ᒪᓕᒐᕐᔪᐊᒧᑦ, ᒪᓕᒐᕋᓛᖅᑎᒍᑦ, ᐅᕝᕙᓗ 

ᐅᑯᑎᒎᓇ ᒪᓕᒐᒃᑯᑦ ᐊᐅᓚᓂᐅᔪᒃᑯᓪᓗ, ᐊᐱᖅᑯᑕᐅᔪᓕᒫᑦ ᖃᓄᖅᑑᕈᑕᐅᓂᐊᖅᑐᑦ ᒪᓕᓪᓗᒋᑦ ᐊᒥᓲᓂᖅᓴᐃᑦ 

ᓂᕈᐊᕐᓂᐅᔪᑦ. (ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 5.17)   

 

8.5    ᖃᖓᑐᐃᓐᓇᑦᓯᐊᖅ ᓂᕈᐊᖅᓱᖃᓚᐅᓐᖏᓐᓂᖓᓂ ᐱᖁᔨᕗᖔᕈᒻᒧᑦ, ᓇᐅᑐᐃᓐᓇᖅ ᑲᑎᒪᔨ 

ᐃᒪᐃᑦᓱᓐᓇᖅᑐᖅ, ᑎᓕᓯᓂᒃᑯᑦ, ᑐᑦᓯᕋᕈᓐᓇᖅᑐᖅ ᓂᕈᐊᕐᓂᖅ ᐃᔨᖅᓯᒪᔪᒃᑰᖁᓗᒍ ᑎᑎᕋᖅᓯᒪᔪᑎᒍᓪᓘᓐᓃᑦ. 

ᐃᑦᓯᕙᐅᑕᓕᒃ ᖃᐅᔨᓴᑦᓯᐊᕆᐊᓕᒃ ᓂᕈᐊᕐᓂᖅ ᐊᐅᓚᓂᖃᕋᓗᐊᕐᒪᖔᖅ ᑐᑦᓯᕌᖑᔪᑎᒍᑦ. ᑐᑦᓯᕋᖅᑐᖃᖅᐸᑦ 

ᐃᔨᖅᓯᒪᔪᑎᒍᑦ ᓂᕈᐊᕈᒪᔪᒥᒃ ᐊᒻᒪᓗ ᑎᑎᕋᖅᑕᐅᓂᒃᑯᑦ ᑖᑦᓱᒧᖓᑦᓴᐃᓐᓇᖅ ᓂᕈᐊᕐᓂᕐᒧᑦ, ᐃᑦᓯᕙᐅᑕᓕᒃ 

ᒪᓕᒋᐊᓕᒃ ᑎᓕᓯᔾᔪᑎᖏᓐᓄᑦ ᐊᒥᓲᓂᖅᓴᐃᑦ ᑲᑎᒪᔩᑦ ᓇᔫᑎᔪᑦ.  

 

8.6    ᑲᑎᒪᔨ ᑐᑦᓯᕋᖅᐸᑦ ᐊᑭᕋᖅᑑᑎᖓ, ᐱᔾᔪᑎᖓᓗ, ᑎᑎᕋᖅᑕᐅᓂᐊᖅᑐᑦ ᑲᑎᒪᒻᐅᑎᒥᓂᕐᓂ.  

8.7    ᑲᑎᒪᔨ ᑐᑦᓯᕋᖅᐸᑦ ᐅᖃᖅᓯᒪᓗᓂᓗ ᑲᑎᒪᔨᓄᑦ ᐱᕚᓪᓕᕈᑎᑦᓴᖃᕐᓂᕋᕐᓗᓂ, ᐊᒻᒪᓗ, ᑕᐃᒪᐃᓂᖓᓐᓄᑦ, 

ᓂᕈᐊᓐᖏᑉᐸᑦ, ᑎᑎᕋᖅᓯᒪᓂᐊᕐᒥᔪᖅ ᑲᑎᒻᒪᐅᑎᒥᓂᕐᓂ.  

 

9. ᐱᖁᔨᕗᖔᕈᑏᑦ 
 

9.1   ᐱᖁᔨᕗᖔᕈᑏᑦ ᐱᒋᐊᖅᑎᑕᐅᓂᐊᖅᑐᖅ ᑲᑎᒪᔨᒧᑦ ᐊᐃᑉᐱᖅᑕᐅᓗᓂᓗ ᑲᑎᒪᔨᐅᖃᑎᖓᓄᑦ.   

 

9.2    ᐅᖃᖃᑎᒌᒍᑕᐅᑎᓪᓗᒍ ᐱᖁᔨᕗᖔᕈᑦ, ᓇᐅᑐᐃᓐᓇᖅ ᑲᑎᒪᔨ ᐱᖁᔨᕗᖔᕈᑎᓕᐅᕈᓐᓇᖅᑐᖅ ᐱᔾᔪᑎᖃᕐᓗᓂ 

ᐱᖁᔨᕗᖔᕈᑕᐅᔪᒥᒃ (ᓲᕐᓗ ᐱᖁᔨᕗᖔᕈᑕᐅᔪᖅ ᐃᓱᒪᑦᓴᖅᓯᐅᕈᑕᐅᖁᓗᒍ ᑲᑎᒪᔨᕋᓛᓄᑦ) (“ᐊᐃᑉᐸᐃᖓ 

ᐱᖁᔨᕗᖔᕈᑎᐅᑉ”).  

 

9.3   ᐊᐃᑉᐸᐃᖓᓂᒃ ᐱᖁᔨᕗᖔᕈᑎᓕᐅᖅᑐᖃᖅᐸᑦ, ᐃᑦᓯᕙᐅᑕᓕᒃ ᐃᓱᒪᑦᓴᖅᓯᐅᕈᑎᖃᑦᓴᐅᑎᒋᓂᐊᖅᑐᖅ 

ᐊᐃᑉᐸᐃᖓᓂᒃ ᐱᖁᔨᕗᖔᕈᑎᐅᑉ ᐊᒻᒪᓗ, ᑐᕋᐃᓐᓇᖅᑐᒥᒃ ᐱᔾᔪᑎᖃᓐᖏᑉᐸᑦ ᐱᖁᔨᕗᖔᕈᒻᒥᒃ, 

ᐊᑐᕈᓐᓃᖅᑎᓐᓂᐊᖅᑕᖓ ᐊᐃᑉᐸᐃᖓ ᐱᖁᔨᕗᖔᕈᑎᐅᑉ. ᐃᑦᓯᕙᐅᑕᓕᒃ ᐲᖅᓯᖏᑉᐸᑦ ᐊᐃᑉᐸᐃᖓᓂᒃ 

ᐱᖁᔨᕗᖔᕈᑎᐅᑉ, ᐊᐃᑉᐲᔪᑦᓴᒥᒃ ᑭᓐᖒᒪᑦᓯᒋᐊᓕᒃ ᐊᐃᑉᐸᐃᖓᓄᑦ ᐱᖁᔨᕗᖔᕈᑎᐅᑉ ᖃᐅᔨᓴᑦᓯᐊᕐᓗᓂᓗ 

ᐊᐃᑉᐸᐃᖓ ᐱᖁᔨᕗᖔᕈᑎᐅᑉ ᐅᖃᖃᑎᒌᒍᑕᐅᑦᓯᐊᕋᓗᐊᕐᒪᖔᖅ ᓂᕈᐊᕈᑕᐅᓂᖓᓗ 

ᐱᔭᕇᑦᓯᐊᕋᓗᐊᕐᒪᖔᖅ ᐅᖃᖃᑎᒌᒍᑕᐅᒃᑲᓐᓂᖏᓐᓂᖓᓂ ᐱᖁᔨᕗᖔᕈᑕᐅᒋᐊᓐᖓᖅᑐᖅ.  

 

9.4  ᒪᓕᒐᓕᒫᑦ ᐊᐅᓚᓂᐅᔪᓪᓗ ᐅᕙᓃᑦᑐᑦ ᐊᑦᑐᐊᔪᑦ ᐱᖁᔨᕗᖔᕈᑎᓄᑦ ᐊᑦᑐᐊᔪᑦ ᐊᐃᑉᐸᐃᖏᓐᓄᑦ 

ᐱᖁᔨᕗᖔᕈᑏᑦ.   

 

10. ᐅᖃᖃᑎᒌᓐᓂᐅᔪᑦ ᐱᖁᔨᕗᖔᕈᑎᓄᑦ 
 

10.1  ᐱᖁᔨᕗᖔᕈᑎᓕᐅᓚᐅᕐᓗᓂ, ᐱᒋᐊᖅᑎᑦᓯᔪᖅ ᐱᕕᖃᖅᑎᑕᐅᒋᐊᓕᒃ ᐅᖃᕈᓐᓇᕐᓂᕐᒥᒃ ᐱᖁᔨᕗᖔᕈᑎᒧᑦ 

ᑐᑦᓯᕋᕈᓐᓇᖅᓱᓂᓗ ᐊᓯᖏᑦ ᑲᑎᒪᔩᑦ ᐃᖅᑲᓇᐃᔭᖅᑏᓪᓘᓐᓃᑦ ᓂᓪᓕᕈᓐᓇᖁᓪᓗᒋᑦ ᐱᖁᔨᕗᖔᕈᑎᒧᑦ.  

 

10.2 ᐊᑐᓂᑦ ᑲᑎᒪᔩᑦ ᐱᕕᖃᖅᑎᑕᐅᓂᐊᖅᑐᑦ ᐅᖃᕈᓐᓇᕐᓗᑎᒃ ᐱᖁᔨᕗᖔᕈᑎᒧᑦ ᐃᑉᐱᒋᔭᐅᓯᒪᓕᑐᐊᕈᑎᒃ 

ᐃᑦᓯᕙᐅᑕᓕᒻᒧᑦ.  

 

10.3 ᑐᑦᓯᕋᖅᑐᖃᖅᐸᑦ ᑲᑎᒪᔨᒥᒃ, ᐃᑦᓯᕙᐅᑕᓕᒃ ᐱᕕᖃᖅᑎᑦᓯᒍᓐᓇᖅᑐᖅ ᑲᑎᒪᔨᒥᒃ ᐊᓯᐊᓂᓪᓘᓐᓃᑦ 

ᐅᖃᓕᒪᒍᓐᓇᕐᓗᓂ ᐱᖁᔨᕗᖔᕈᒻᒧᑦ. ᐃᑦᓯᕙᐅᑕᓕᒃ ᕿᐱᓗᑦᓯᒪᑉᐸᑦ ᑐᑦᓯᕌᖑᔪᒥᒃ, ᑲᑎᒪᔨ 

ᐊᔪᐃᓐᓇᕆᐊᒃᑲᓐᓂᕈᓐᓇᖅᑐᖅ ᑲᑎᒪᔨᓄᑦ ᓄᖅᑲᖓᑎᑦᓯᓂᒃᑯᑦ.  

 

10.4 ᐊᑐᓂᑦ ᐅᖃᓕᒪᔪᑦ ᐅᖃᐅᓯᕆᔭᐅᔪᒨᖓᔪᓂᒃ ᓇᑎᕐᒦᑦᑐᒧᑦ ᐅᖃᓕᒪᒋᐊᓖᑦ. 

 

10.5 ᓯᕗᓂᖓᓂ ᓂᕈᐊᕐᓂᐅᑉ, ᐃᑦᓯᕙᐅᑕᓕᒃ ᐱᕕᖃᖅᑎᑦᓯᒋᐊᓕᒃ ᐱᒋᐊᖅᑎᑦᓯᔪᒥᒃ ᐊᑕᐅᓯᐊᕐᓗᓂ 

ᐱᕕᑦᓴᖃᖅᑎᓪᓗᒍ ᑭᐅᓗᓂ ᓇᐅᑐᐃᓐᓇᕐᓄᑦ ᐅᖃᐅᓯᕆᔭᐅᔪᓄᑦ ᐃᓱᒫᓘᑕᐅᔪᓄᓪᓘᓐᓃᑦ 

ᐅᖃᖃᑎᒌᓐᓂᖅᑕᖃᖅᑎᓪᓗᒍ ᐱᖁᔨᕗᖔᕈᒻᒧᑦ.  

 

 

11. ᐋᖅᑭᒋᐊᕈᑕᐅᔪᑦ ᐱᖁᔨᕗᖔᕈᑎᓄᑦ, ᐃᓱᒪᑦᓴᖅᓯᐅᕈᑕᐅᔪᑦ ᑲᑎᒪᔨᕋᓛᓄᑦ, ᐊᓯᖏᓪᓗ.  
 

11.1 ᑲᑎᒪᔨ ᐅᖃᐅᓯᖃᕈᓐᓇᖅᑐᖅ ᐋᖅᑭᒋᐊᕈᑕᐅᖁᔭᒥᓂᒃ ᐱᖁᔨᕗᖔᕈᒻᒧᑦ, ᐃᓚᒍᑦᓯᐅᑎᒍᓐᓇᖅᓱᓂ 

ᓈᒻᒪᒋᔭᐅᑐᐊᕈᓂ ᐱᒋᐊᖅᑎᑦᓯᔪᒧᑦ ᐊᐃᑉᐲᔪᒧᓪᓗ ᐱᖁᔨᕗᖔᕈᒻᒥᒃ.  

 

11.2 ᐱᖁᔨᕗᖔᕈᑦ ᓇᑎᕐᒦᑦᑐᖅ ᑐᓂᔭᐅᒍᓐᓇᖅᑐᖅ ᑲᑎᒪᔨᕋᓛᓄᑦ ᐃᓱᒪᑦᓴᖅᓯᐅᕈᑕᐅᓂᐊᖅᑎᓪᓗᒍ 

ᐅᖃᐅᓯᖃᕐᓗᓂᓗ, ᐊᐃᑉᐸᐃᖓᓂᒃ ᐱᖁᔨᕗᖔᕈᑎᓕᐅᕐᓂᒃᑯᑦ (ᓴᓇᔭᐅᔪᖅ ᐅᖃᖃᑎᒌᒍᑕᐅᑎᓪᓗᒍ 

ᐱᖁᔨᕗᖔᕈᑕᐅᓯᒪᔪᖅ) ᑕᒪᑦᓱᒧᖓᖓᔪᒥᒃ.  

11.3 ᐃᓱᒪᑦᓴᖅᓯᐅᕈᑕᐅᓂᖓ ᐱᖁᔨᕗᖔᕈᑎᐅᑉ ᓇᑎᕐᒦᑦᑑᑉ ᑭᖑᕙᕆᐊᖅᑕᐅᒍᓐᓇᖅᑐᖅ, ᐊᐃᑉᐸᐃᖓᓂᒃ 

ᐱᖁᔨᕗᖔᕈᑎᓕᐅᕐᓂᒃᑯᑦ (ᓴᓇᔭᐅᓗᓂ ᐅᖃᖃᑎᒌᒍᑕᐅᑎᓪᓗᖑ ᐱᖁᔨᕗᖔᕈᑕᐅᓯᒪᔪᖅ) ᑕᒪᑦᓱᒧᖓᖓᔪᖅ. 

ᐊᐃᑉᐸᐃᖓ ᐱᖁᔨᕗᖔᕈᑎᐅᑉ ᓇᓗᓇᐃᖅᓯᒋᐊᓕᒃ ᖃᖓ ᐊᒻᒪᓗ ᖃᓄᖅ ᐱᖁᔨᕗᖔᕈᑕᐅᓯᒪᔪᖅ 

ᐅᑎᕋᔭᕐᒪᖔᖅ ᑲᑎᒪᔨᓄᑦ ᐃᓱᒪᑦᓴᖅᓯᐅᕈᑕᐅᓂᐊᖅᑎᓪᓗᒍ ᓂᕈᐊᕈᑕᐅᓗᓂ. ᐊᑐᓕᖅᑕᐅᑉᐸᑦ, 

ᐅᖃᖃᑎᒌᒍᑕᐅᒃᑲᓐᓂᔾᔮᖏᑦᑐᖅ ᐱᖁᔨᕗᖔᕈᑕᐅᓯᒪᔪᖅ.  

 

11.4 ᐊᐃᑉᐸᐃᕆᔭᐅᔪᖅ ᐱᖁᔨᕗᖔᕈᑎ ᐱᒋᐊᖅᑎᑕᐅᒍᓐᓇᖅᑐᖅ ᑭᖑᕙᕆᐊᖅᑕᐅᓗᓂ 

ᑭᓪᓕᖃᖅᑎᑕᐅᓗᓂᓘᓐᓃᑦ ᐅᖃᖃᑎᒌᓐᓂᐅᔪᖅ ᐱᖁᔨᕗᖔᕈᒻᒧᑦ ᓇᑎᕐᒦᑦᑐᒧᑦ. ᐊᐃᑉᐸᐃᖓ 

ᐱᖁᔨᕗᖔᕈᑎᐅᑉ ᐃᑲᔪᖅᓯᔭᐅᒋᐊᓕᒃ ᒪᕐᕉᔪᓪᓗᐊᖏᓐᓄᑦ (2/3) ᑲᑎᒪᔨᓄᑦ ᓇᔫᑎᔪᓄᑦ. ᐊᐃᑉᐸᐃᖓ 

ᐱᖁᔨᕗᖔᕈᑎᐅᑉ ᓇᓗᓇᐃᖅᓯᒋᐊᓕᒃ ᖃᓄᖅ ᐊᑑᑎᖃᕐᓂᐊᕐᒪᖔᖅ.  

 

11.5 ᐱᖁᔨᕗᖔᕈᑦ ᐱᒋᐊᖅᑎᑕᐅᒍᓐᓇᖅᑐᖅ ᖃᖓᑐᐃᓐᓇᑦᓯᐊᖅ ᑲᑎᒪᓂᕐᒥ, ᑭᖑᓕᖓᓂᓘᓐᓃᑦ ᑲᑎᒪᓂᕐᒥ, 

ᐃᓱᒪᑦᓴᖅᓯᐅᕈᑎᖃᕐᓂᐊᕈᑎᒃ  ᐲᖅᓯᓗᑎᓪᓘᓐᓃᑦ ᐱᖁᔨᕗᖔᕈᑎᒥᒃ ᑲᔪᓯᑎᑕᐅᒌᖅᓯᒪᔪᒥᒃ ᑲᑎᒪᔨᓄᑦ.   

 

12. ᒪᑐᐃᖔᖅᑐᑦ ᒪᑐᓯᒪᔪᓪᓗ ᑲᑎᒪᓃᑦ 
 

12.1 ᑲᑎᒪᓂᓕᒫᖏᑦ ᑲᑎᒪᔩᑦ ᒪᑐᐃᖔᕐᓂᐊᖅᑐᑦ ᐃᓄᓕᒫᓄᑦ, ᐊᒡᒐᐅᒐᓗᐊᖅ ᑐᓴᐅᒪᔭᐅᔭᕆᐊᖃᓐᖏᑦᑐᖅ 

ᐅᖃᖃᑎᒌᒍᑎᖃᓕᖅᐸᑕ ᑲᑎᒪᔩᑦ.  

 

12.2 ᓇᐅᑐᐃᓐᓇᖅ ᐃᓱᒫᓘᑕᐅᔪᖅ ᐃᓂᖅᑎᕆᒋᐊᕐᓂᖅᑕᖃᕆᐊᓕᒃ ᐅᕝᕙᓗ ᐃᓱᒪᑦᓴᖅᓯᐅᕈᑎᖃᕆᐊᓕᒃ 

ᑮᓇᐅᔾᔭᑦᓵᓂᒃ ᓇᓗᓇᐃᖅᓯᒪᔪᓄᑦ ᐃᖅᑲᓇᐃᔭᖅᑎᓄᑦ ᐃᓱᒪᒋᔭᐅᓂᐊᖅᑐᑦ ᑲᓐᖑᓇᖅᑑᒋᐊᖏᑦ 

ᑐᓴᐅᒪᔭᐅᒋᐊᖃᕋᑎᓪᓗ ᐊᒻᒪᓗ ᐅᖃᖃᑎᒌᒍᑕᐅᒍᓐᓇᖅᓱᑎᒃ ᑭᓯᐊᓂ ᑲᓐᖑᓇᖅᑐᓕᕆᓂᒃᑯᑦ ᑲᑎᒪᔨᓄᑦ. 

ᐃᑦᓯᕙᐅᑕᓕᒃ ᑲᓐᖑᓇᖅᑑᓂᕋᐃᑐᐊᖅᐸᑦ, ᐱᖁᔨᕗᖔᕈᑏᓕᕿᓂᐊᖅᑐᖅ ᑲᓐᖑᓇᖅᑐᒧᑦ ᐃᑎᕈᒪᓗᓂ. 

ᐱᖁᔨᕗᖔᖅᑐᖃᓐᖏᑉᐸᑦ ᑲᓐᖑᓇᖅᑐᒨᕈᒪᓗᓂ, ᐃᑦᓯᕙᐅᑕᐅᓕᒃ ᐅᖃᖃᑎᒌᒍᑕᐅᑎᑦᓯᒋᐊᖃᓐᖏᑦᑐᖅ 

ᑲᓐᖑᓇᖅᑐᒥᒃ.  

 

12.3 ᑲᑎᒪᔨᒥᒃ ᓇᓗᓇᐃᖅᓯᔪᖃᖅᐸᑦ ᐃᓱᒫᓘᑕᐅᔪᖅ ᐅᖃᖃᑎᒌᒍᑕᐅᒋᐊᖃᕆᐊᖓ ᑲᓐᖑᓇᖅᑑᑎᓪᓗᒍ, ᑲᑎᒪᔨ 

ᐱᖁᔨᕗᖔᕈᑎᓕᐅᕈᓐᓇᖅᑐᖅ ᐃᑎᕈᒪᓗᓂ ᑲᓐᖑᓇᖅᑐᒧᑦ.  

 

12.4 ᑲᑎᒪᓂᖅ ᑲᓐᖑᓇᖅᑐᓕᕆᓂᕐᒧᑦ ᐃᑎᖅᐸᑦ, ᐱᖁᔨᕗᖔᕈᑦ, ᓇᓗᓇᐃᖅᒋᐊᓕᒃ ᑭᓇᒃᑯᑦ ᐃᖅᑲᓇᐃᖅᔭᑏᑦ 

ᓇᔫᑎᒍᓐᓇᕐᓂᐊᕐᒪᖔᑕ ᑲᓐᖑᓇᖅᑐᓕᕆᔪᖃᖅᑎᓪᓗᒍ.  

 

12.5 ᒪᓕᒐᕋᓛᑦ ᐅᑯᐊᓗ ᒪᓕᒐᐃᑦ ᐊᐅᓚᓂᐅᔪᓪᓗ ᐊᑑᑎᓂᐊᖅᑐᑦ ᑲᓐᖑᓇᖅᑐᓕᕆᔪᖃᖅᑎᓪᓗᒍ, ᐋᒡᒐᐅᒐᓗᐊᖅ 

ᐱᖁᔨᕗᖔᕈᑦ ᓴᓇᔭᐅᔪᖅ ᑲᓐᖑᓇᖅᑐᓕᕆᑎᓪᓗᒋᑦ (ᐋᒡᒐᐅᒐᓗᐊᖅ ᐊᓂᓂᕐᒧᑦ ᑲᓐᖑᓇᖅᑐᓕᕆᓂᕐᒥᒃ) 

ᐱᔭᕆᐊᖃᖅᑎᑦᓯᓂᐊᖅᑐᖅ ᓂᕈᐊᕈᑕᐅᔪᓕᒫᓂᒃ ᐊᑐᓕᖅᑎᑦᓯᓗᑎᒃ.  

 

12.6 ᐋᒡᒐᐅᒐᓗᐊᖅ ᑲᑎᒪᔩᑦ ᓇᓗᓇᐃᖅᓯᑉᐸᑕ, ᐅᖃᖃᑎᒌᓐᓂᐅᔪᑦ ᐋᖅᑭᑦᑕᐅᔪᓪᓗ, ᐱᖁᔨᕗᖔᕈᑏᓪᓗ 

ᓴᓇᔭᐅᔪᑦ ᑲᓐᖑᓇᖅᑐᓕᕆᓂᐅᑉ ᐃᓗᐊᓂ ᑲᓐᖑᓇᖅᑑᖏᓐᓇᕐᓂᐊᖅᑐᑦ ᐅᖃᐅᓯᐅᒋᐊᖃᕋᑎᓪᓗ ᑲᑎᒪᔨᓄᑦ 

ᐅᕝᕙᓗ ᐃᖅᑲᓇᐃᔭᖅᑎᓄᑦ ᓇᔫᑎᔪᒥᓂᕐᓄᑦ ᑲᑎᒪᓂᕐᒧᑦ.  

 

13. ᓄᖅᑲᑎᑦᓯᒍᑏᑦ 
 

13.1  ᓇᐅᑐᐃᓐᓇᖅ ᑲᑎᒪᔨ ᐅᕝᕙᓗ ᐊᐅᓚᑦᓯᔨᒻᒪᕆᒃ ᐃᒪᐃᑦᓱᓇᖅᑐᖅ, ᖃᖓᑐᐃᓐᓇᖅ ᑲᑎᒪᓂᕐᒥ, 

ᐅᖃᕈᓐᓇᖅᑐᖅ ᐃᑦᓯᕙᐅᑕᓕᒻᒧᑦ ᓄᖅᑲᑎᑦᓯᖁᓗᒍ ᐱᔾᔪᑎᒋᔭᐅᔪᒧᑦ ᐅᑯᐊ ᐱᖃᓯᐅᑎᓗᑎᒃ:  

 

a) ᐅᑯᐊ ᒪᓕᒐᐃᑦ ᐊᐅᓚᓂᐅᔪᓪᓗ, ᒪᓕᒐᕋᓛᖏᑦ ᐅᕝᕙᓗ ᑲᓇᑕᐅᑉ ᑯᐊᐳᕇᓴᓄᑦ ᒪᓕᒐᕐᔪᐊᖓ 

ᒪᓕᑦᑕᐅᖏᑉᐸᑕ; 

b) ᐊᐅᓚᓂᐅᒋᐊᓕᒃ ᒪᓕᑦᑕᐅᖏᑉᐸᑦ; 

c) ᑲᑎᒻᒪᐅᑎᑦᓴᐃᑦ ᒪᓕᑦᑕᐅᖏᑉᐸᑕ; 

d) ᐅᖃᓕᒪᔪᖅ ᐅᖃᐅᓯᕆᔭᐅᔫᑉ ᐊᓯᐊᓄᑦ ᓴᖑᑉᐸᑦ ᐅᖃᐅᑎᔭᐅᒋᐊᖃᕐᓗᓂᓗ ᐅᑎᖁᔭᐅᓗᓂ 

ᐅᖃᐅᓯᐅᔪᒧᑦ; ᐅᕝᕙᓗ 

e) ᐊᔪᐃᓐᓇᕆᐊᒃᑲᓐᓂᕈᒪᒍᓂ ᐋᖅᑭᑦᑕᖓᓄᑦ ᐃᑦᓯᕙᐅᑕᓕᐅᑉ.  

 

13.2  ᑲᑎᒪᔨᒥᒃ ᐅᕝᕙᓗ ᐊᐅᓚᑦᓯᔨ ᓄᖅᑲᑎᑦᓯᒍᑎᑦᓴᒥᒃ ᐅᖃᐅᓯᖃᖅᐸᑦ, ᐃᑦᓯᕙᐅᑕᓕᒃ ᑕᕝᕙᓴᐃᓐᓇᖅ 

ᐊᐅᓚᓂᐅᔪᓂᒃ ᓄᖅᑲᑎᑦᓯᒋᐊᓕᒃ, ᐱᖃᓯᐅᑎᑦᓱᓂ ᐅᖃᖃᑎᒌᒍᑕᐅᔪᖅ ᐅᕝᕙᓗ ᓂᕈᐊᖅᑐᑦ, ᓇᓗᓇᐃᕐᓗᒍ 

ᓄᖅᑲᑎᑦᓯᒍᑎ.  

 

13.3  ᓇᐅᑐᐃᓐᓇᖅ ᑲᑎᒪᔨ ᐊᖏᖃᑎᖃᓐᖏᑦᑐᖅ ᐋᖅᑭᑦᑕᖓᓂᒃ ᐃᑦᓯᕙᐅᑕᓕᐅᑉ ᓄᖅᑲᑎᑦᓯᔾᔪᑕᐅᔪᒧᑦ 

ᑕᕝᕙᓴᐃᓐᓇᖅ ᐊᔪᐃᓐᓇᕆᐊᒃᑲᓐᓂᕆᐊᓕᒃ ᑲᑎᒪᔨᓄᑦ ᐱᖁᔨᕗᖔᕈᑎᒃᑯᑦ. ᐱᖁᔨᕗᖔᕈᑦ 

ᐊᔪᐃᓐᓇᕆᐊᒃᑲᓐᓂᕐᓂᕐᒧᑦ ᐅᖃᖃᑎᒌᒍᑕᐅᓂᐊᖅᑐᖅ ᓂᕈᐊᕈᑕᐅᓗᓂᓗ, ᐊᐃᑉᐱᖅᑕᐅᑦᓴᐅᑎᒋᑉᐸᑦ. 

ᐋᖅᑭᑦᑕᖓᑦ ᑲᑎᒪᔩᑦ ᐱᖁᔨᕗᖔᕈᑎᒨᖓᔪᖅ ᐊᔪᐃᓐᓇᕆᐊᒃᑲᓐᓂᕐᓂᕐᒧᑦ ᐃᑦᓯᕙᐅᑕᓕᐅᑉ ᐋᖅᑭᑦᑕᖓᓄᑦ 

ᓄᖅᑲᑎᑦᓯᓂᕐᒨᖓᔪᑦ ᑕᐃᒪᐃᓕᖓᓂᐊᖅᑐᖅ.   

 

14. ᓄᖅᑲᖓᑎᑕᐅᓂᖏᑦ ᒪᓕᒐᐃᑦ ᐊᐅᓚᓂᐅᔪᓪᓗ 
 

14.1  ᐅᑯᐊ ᒪᓕᒐᐃᑦ ᐊᐅᓚᓂᐅᔪᓪᓗ ᑭᖑᕙᕆᐊᖅᑕᐅᒍᓐᓇᖅᑐᑦ ᑲᑎᒪᔨᓄᑦ, ᐊᐅᓚᓂᖏᑦ ᓯᖁᒥᑦᓯᓐᖏᑐᐊᖅᐸᑕ 

ᒪᓕᒐᕋᓛᖏᓐᓂᒃ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦᑕ. ᐱᖁᔨᕗᖔᕈᑦ ᐃᑲᔪᖅᓯᔭᐅᑉᐸᑦ 2/3-ᖏᓐᓄᑦ ᑲᑎᒪᔩᑦ 

ᐊᑐᓕᕐᓂᐊᖅᑎᓪᓗᒍ.  

 

15. ᐅᖃᐅᓯᖅ ᐊᑐᖅᑕᐅᔪᖅ ᑲᑎᒪᓂᕐᓂ 
 

15.1  ᐅᖃᐅᓯᓪᓗᐊᑕᐅᓂᐊᖅᑐᖅ ᓄᓇᕗᑦ ᑐᓐᖓᕕᒃᑯᑦ ᑎᒥᖓᓐᓂ ᐃᓄᑦᑎᑐᑦ ᐃᓄᐃᓐᓇᖅᑐᕐᓗ. (ᓄᓇᕗᑦ 

ᑐᓐᖓᕕᒃᑯᑦ ᑎᒥᖓᑦᑕ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 9.1)  

 

15.2  ᐊᑐᓂᑦ ᑲᑎᒪᔩᑦ ᐱᔪᓐᓇᕐᓂᖃᕆᐊᓖᑦ ᐅᖃᕈᓐᓇᕐᓂᕐᒥᒃ ᐃᓄᑦᑎᑐᑦ ᐃᓄᐃᓐᓇᖅᑐᓪᓗ, ᑲᑎᒪᔩᑦ 

ᑲᑎᒪᓂᖃᖅᑎᓪᓗᒋᑦ (ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᑦ ᑎᑎᕋᖅᓯᒪᔪᖅ 9.1 (a) 

 

15.3  ᐊᐅᓚᓂᓕᒫᖏᑦ ᑲᑎᒪᔩᑦ ᑲᑎᒪᓂᖏᑦᑕ ᐊᑐᐃᓐᓇᐅᑎᑕᐅᓂᐊᖅᑐᑦ ᐃᓄᑦᑎᑐᑦ ᐃᓄᐃᓐᓇᖅᑐᓪᓗ.  

 

 

(ᑭᖑᓪᓕᖅᐹᒥ ᐋᖅᑭᒋᐊᖅᑕᐅᔪᑦ 2009)  
 

 


